
Banakritam Shiva Stotram

બાણકૃતં શિવસ્તોત્રમ્

બાણ ઉવાચ ।
નમસ્તે ભસ્મદિગ્ધાઙ્ગ  શૂલિને તે નમો નમઃ ।
નમો વિરૂપરૂપાય શ્મશાનનિરતાય ચ॥ ૧॥
હરાય હરિરૂપાય શંકરાય નમો નમઃ ।
નમસ્તુભ્યં વિરૂપાક્ષ વ્યાઘ્રચર્મનિવાસિને॥ ૨॥
નમસ્તુણ્ડાય દેવાય નગ્નાય વિકટાય ચ ।
જ્ઞાનપ્રદાયિને તુભ્યં યોગિને યતચેતસે॥ ૩॥
નમઆદ્યાય બીજાય વૃષાય વૃષરૂપિણે ।
નમો ઘોરાય ઘોરાય ઘોરઘોરાય તે નમઃ॥ ૪॥
ઘોરપ્રિયાય ઘોરાય રુદ્રાય વૃષણાય ચ ।
વૃષસ્કન્ધાય મોઘાય ગદિને ખડ્ગિને નમઃ॥ ૫॥
મુણ્ડાયાથ વિરૂપાય વામદેવાય તે નમઃ ।
નમો દક્ષમખઘ્નાય ભગનેત્રહરાય ચ॥ ૬॥
નમઃ સ્મરવિનાશાય ગુહપિત્રે નમો નમઃ ।
નમસ્તુભ્યં નમસ્તુભ્યં દ્વીપિચર્મનિવાસિને॥ ૭॥
નમો નમઃ પશુપતે સર્વાત્મન્ સર્વભાવન ।
મનોરથો જગન્નાથ પૂર્યતાં મમ ભાવનાત્॥ ૮॥
ઇતિ હરિવંશાન્તર્ગતં બાણકૃતં શિવસ્તોત્રં સમ્પૂર્ણમ્ ।
હરિવંશ । અધ્યાય ૧૦૬.૬॥

